
Agni Stuti Devaih Krita

ಅಗ್ನಿಸ್ತುತಿಃ ದೇವೈಃ ಕೃತಾ

(ಸೌರಪುರಾಣೇ 61-ಅಧ್ಯಾಯಾಂತರ್ಗತಾ)
ದೇವಾಊಚುಃ -
ಜಲಭೀರೋ ಜಲೋತ್ಪನ್ನ ಜಲಾಜಲಜಲೇಚರ .

ಜಲಜಾಮಲಪತ್ರಾಕ್ಷ ಯಜ್ಞದೇವ ಹುತಾಶನ .. 1..

ಕೃಷ್ಣಕೇತೋ ಕೃಷ್ಣವರ್ತ್ಮನ್ಸ್ವರ್ಗಮಾರ್ಗಪ್ರದರ್ಶಕ .

ಯಜ್ಞಾಹುತಿಹುತಾಹಾರಯಜ್ಞಾಹಾರ ಹರಾಕೃತೇ .. 2..

ಪೂರ್ಣಗರ್ಭ ಗವಾಂ ಗರ್ಭ ಜಯ ದೇವ ಮಹಾಶನ .

ತಮೋಹರ ಮಹಾಹಾರ ಸ್ವಾಹಾಭರ್ತರ್ನಮೋಽಸ್ತು ತೇ .. 3..

ಹವ್ಯವಾಹನ ಸಪ್ತಾರ್ಚೇ ಚಿತ್ರಭಾನೋ ಮಹಾಯುತೇ .

ಅನಲಾಗ್ನೇ ಯಜ್ಞಮುಖ ಜಯ ಪಾವಕ ಸರ್ವಗ .. 4..

ವಿಭಾವಸೋ ಮಹಾಭಾಗ ವೇದಭಾಷಾರ್ಥಭಾಷಣ .

ಕೃಶಾನೋ ಋತುಸಂಭಾರಪ್ರಿಯ ವಿಶ್ವಪ್ರಭಾವನ .. 5..

ಸಾಗರಾಂಬುಘೃತಂ ದೇವ ತ್ವಮಶ್ವಮುಖಸಂಶ್ರಿತಃ .
ಪಿಬಂಶ್ಚೈವೋದ್ಗಿರಂಶ್ಚೈವ ನ ತೃಪ್ತಿಮಧಿಗಚ್ಛಸಿ .. 6..

ತ್ವಂ ವಾಕ್ಯೇಷ್ವನುವಾಕ್ಯೇಷು ನಿಷತ್ಸೂಪನಿಷತ್ಸು ಚ .

ಬ್ರಾಹ್ಮಣಾ ಬ್ರಹ್ಮಯೋನಿಂ ತ್ವಾಂ ಸ್ತುವಂತಿ ತ್ವತ್ಪರಾಯಣಾಃ .. 7..
ತುಭ್ಯಂ ಕೃತ್ವಾ ನಮೋ ವಿಪ್ರಾಃ ಸ್ವಕರ್ಮವಿಹಿತಾಂ ಗತಿಂ .

ಬ್ರಹ್ಮೇಂದ್ರವಿಷ್ಣುರುದ್ರಾಣಾಂ ಲೋಕಾನ್ಸಂಪ್ರಾಪ್ನುವಂತಿ ಚ .. 8..

ತ್ವಮಂತಃ ಸರ್ವಭೂತಾನಾಂ ಭುಕ್ತಂ ಭೋಕ್ತಾ ಜಗತ್ಪತೇ .

ಪಚಸೇ ಪಚತಾಂ ಶ್ರೇಷ್ಠ ತ್ರೀಁಲ್ಲೋಕಾನ್ಸಂಕ್ಷಯಿಷ್ಯಸಿ .. 9..

ಸಾಕ್ಷೀ ಲೋಕತ್ರಯಸ್ಯಾಸ್ಯ ತ್ವಯಾ ತುಲ್ಯೋ ನ ವಿದ್ಯತೇ .

ಶರಣಂ ಭವ ದೇವಾನಾಂ ವಿಶ್ವತ್ರಯಮಹೇಶ್ವರ .. 10..

ಇತ್ಯೇವಂ ಸ್ತೂಯಮಾನೋಽಸಾವುತ್ಥಾಯ ಜ್ವಲನಸ್ತದಾ .

ದೇವಾನ್ಪ್ರದಕ್ಷಿಣೀಕೃತ್ಯ ಯಯೌ ಶಂಭುಗೃಹಂ ದ್ವಿಜಾಃ .. 11..
ತತ್ರಾಪಶ್ಯತ್ಪ್ರತೀಹಾರಂ ಮಹಾದೇವಸಮಂ ಬಲೇ .

ಪೂಜಿತಂ ಸೇಂದ್ರಕೈರ್ದೇವೈರ್ಮಹಾದೇವದಿದೃಕ್ಷುಭಿಃ .. 12..

ಅಗ್ನಿಸ್ತುತಿಃ ದೇವೈಃ ಕೃತಾ

ಇತಿ ಸೌರಪುರಾಣೇ ಏಕಷಷ್ಠಿತಮೋಽಧ್ಯಾಯಾಂತರ್ಗತಾ ದೇವೈಃ ಕೃತಾ
ಅಗ್ನಿಸ್ತುತಿಃ ಸಮಾಪ್ತಾ .

